6-9 April 2009

Groot Lydensweek

Liturgiese voorstel

Tekste

Maandag

Jesaja 42:1-9

Psalm 36:5-11

Hebreërs 9:11-15

Johannes 12:1-11

Dinsdag

Jesaja 49:1-7

Psalm 71:1-14

1 Korintiërs 1:18-31

Johannes 12:20-36

Woensdag

Jesaja 50:4-9a

Psalm 70

Hebreërs12:1-3

Johannes 13:21-32

Donderdag

Eksodus 12:1-4(5-10), 11-14

Psalm 116:1-2, 12-19

1 Korintiërs 11:23-26

Johannes 13:1-17, 31b-35

Goeie Vrydag

Jesaja 52:13-53:12

Psalm 22

Hebreërs 10:16-25 of 4:14-16; 5:7-9

Johannes 18:1-19:42

Heilige Saterdag

Job 14:1-14 of Klaagliedere 3:1-9; 19-24

Psalm 31:1-4; 15-16

1 Petrus 4:1-8

Matteus 27:57-66 of Johannes 19:38-42

Inleiding

Dieselfde Skrifgedeeltes word in jaar A, B en C vir Groot Lydensweek gebruik. Die gedagte is om die gemeente jaarliks op die pad na Goeie Vrydag en Paassondag te neem. Palmsondag het ons al voorberei vir hierdie week se saam loop in die skadu van die kruis. Ons volg Jesus op sy weg na die kruis. Ons is so byna deel van die skare rondom hom in daardie week voor die kruisiging.

“In sekere mate is die viering van Groot Lydensweek die hoogtepunt van Lydenstyd. Elke dag hierdie week word ’n spesifieke aspek of gebeurtenis op Jesus se Lydensweg in herinnering gebring. Dit is nie regtig moontlik om te weet presies wat alles gedurende die laaste week in Jesus se lewe gebeur het nie. Met verloop van tyd het dit gebruiklik geword om op die volgende dae die volgende gebeurtenisse te herdenk:

Sondag (Palmsondag): Die intog van Jesus in Jerusalem.

Maandag:  Die reiniging van die tempel.

Dinsdag
:  Strydgesprekke in Jerusalem.

Woensdag:  Jesus rus in Betanië, Hy word gesalf.

Donderdag: Instelling van die nagmaal, voetwassing, 
     Getsemane.

Vrydag (Goeie Vrydag):  Kruisiging, begrafnis.

Saterdag (Stil Saterdag):  Jesus in die graf.

“Al hoe meer gemeentes hou elke aand in hierdie week ’n erediens of informele byeenkoms en vier Donderdagaand nagmaal. ’n Erediens of informele byeenkoms van voor sonop tot daarna, is ook gepas, veral as ’n gesamentlike ontbyt daarna plaasvind.” 

(Gerhard Bothma, “Woordwyser II, 2008”,  bl 52)

Elke gemeente kan hierdie week na gelang van hulle uniekheid en omstandighede inrig. In ’n stedelike gemeente sal daaglikse byeenkomste goed werk, terwyl dit in afgeleë plattelandse gemeentes, waar die meerderheid lidmate op plase woon, nie so maklik is om in die week bymekaar te kom nie. In baie NG gemeentes word daar nie deur die week nie, maar net op Goeie Vrydag diens gehou. Ander het op Goeie Vrydag ’n nagmaaldiens terwyl dit eintlik op Donderdagaand gehou behoort te word. Saterdag is ’n stil dag (die Heer is in die graf) wat nie noodwendig ’n byeenkoms noodsaak nie, maar dit sal afhang van plaaslike omstandighede. Maandag tot Woensdag se byeenkomste sal enige tyd deur die dag of aand ingerig kan word, maar Donderdag s’n moet in die aand wees.

Die dienste moet sober, gewyd en meditatief wees. Daar moet beslis geen uitbundigheid wees nie!

Diensorde

Maandag tot Woensdag

Vooraf

Stilte is eintlik ideaal, maar gepaste orrel of ander musiek (CD) kan ook gebruik word om ’n atmosfeer van aanbidding te skep. 

Musiek vooraf:  Theunis Botha stel die volgende voor: 

Die musiek van die geloofsgemeenskap in Taizé.

Rachmaninov se Vespers, veral sy Nunc Dimittis.

Die musiek van Pieter van der Westhuizen en Chris Lamprecht uitgevoer deur die Singkronieskoor (2 CD’s).

Daar is soveel moontlikhede uit die Passies van Bach (Matteus, Markus en Johannes) asook uittreksels uit sy kantate Herz und Mund und Tat und Leben.
Die Messias van Händel – veral Behold the Lamb en 
I Know that my Redeemer liveth.

Die Agnus Dei soos deur al die groot komponiste verwerk, kan as “tema” deur die week gebruik word.  

Lam van God wat die sonde van die wêreld wegneem, ontferm U oor ons  Samuel Barber, Bizet, Bach se Mis 
in B, Verdi se Requiem, Mozart en ander.

Bruckner se Christus factus est.

’n CD Liturgy for Holy Week met Gregoriaanse gesange – bestaan ook. (“Preekstudies met Liturgiese voorstelle, 2006”, bl 123)

Seëngroet

Sang

Lied 247/NSG 233; 393/NSG 108; 396/NSG 104; 384

Gebed

Verskeie bronne kan benut word soos: 

Groot Gebedeboek, Lux Verbi.BM, 2003; Gebedeboek vir die lewe, Lux Verbi.BM, 2007; Gebedeboek met Liturgiese Voorstelle, Lux Verbi.BM, 2001 en werke van Jorg Zink, C S Lewis en I L De Villiers 
Die verskillende voorlesings uit die Skrif moet verkieslik deur verskillende persone (mans, vrouens en kinders) gedoen word.

Tussen die Skriflesings sou ook gedigte van Afrikaanse digters, wat nou aansluit by hierdie tyd, benut kan word.

Eerste Skriflesing

Ou-Testamentiese Skrifgedeelte van die spesifieke dag.

Stilte

Tweede Skriflesing

Psalm van die spesifieke dag.
Stilte

Derde Skriflesing

Skrifgedeelte uit die briewe vir die spesifieke dag.

Stilte

Vierde Skriflesing

Evangelielesing van die spesifieke dag.
Woordverkondiging 
Kort oordenking.
Gebed

Nie net openbare gebed deur voorgangers nie, maar, in aansluiting by die atmosfeer van hierdie byeenkomste, moet daar ruim tyd wees vir stil gebed.

Sang

Lied 308/NSG 260; 390/NSG107; 239/NSG215; 377; 391/NSG105

Seën

Almal verlaat die kerkgebou in stilte. Persone wat wil, kan agterbly vir stilte, nadenke en gebed.

(Heilige) Donderdagaand

Op hierdie aand onthou en vier ons die laaste ete wat Jesus, in die konteks van die Pasga, saam met sy dissipels geëet het. Hier begin wat Augustinus genoem het “the triduum (‘drie dae’) during which the Lord died, was buried, and rose again”. Hierdie dag word ook soms genoem “Maundy Thursday” na die Latyn mandatum novum of “nuwe gebod” (Joh 13:34-35) en handel oor die liefde as nuwe gebod. Dit hou ook met die voetwassing verband – dit is ook die evangelielesing vir hierdie diens.

Die diensorde kan dieselfde wees as dié van Maandag tot Woensdag tot by die Woordverkondiging en dan verder soos volg: 


DIENS VAN DIE TAFEL

Herinnering

1 Korintiërs 11:23-26

Sang

Lied 377:1, 2; 526; NSG 95

Gebed

“Liewe Here,

By u gedekte tafel, waar brood en wyn

so duidelik spreek van u ontferming,

bring ons ons gebede vir al die nood
in die wêreld om ons.

Ons, wat gesond is, bid vir die siekes.

Ons, wat geen pyn het nie, bid vir dié wat ly.

Ons, wat kan loop en staan waar ons wil,

bid vir dié wat aan ’n bed of in ’n huis vasgekluister is.

Ons, wat kan praat, sien en hoor, bid vir hulle wat stom, blind en doof is.

Ons, wat helder kan dink, bid vir hulle wat verstandelik gestremd is.

Ons, wat die gebruik van al ons ledemate het,

bid vir hulle wat liggaamlik gestremd is.

Ons, wat oorvloed het, bid vir die armes.

Ons, wat genoeg het om te eet, bid vir dié wat honger is.

Ons, wat woon in huise, bid vir hulle wat leef op straat

of in vlugtelingkampe.

Ons, wat vry is, bid vir die gevangenes.

Ons, wat in vrede lewe, bid vir hulle wat in
oorlogsgebiede woon.

Namens hulle almal en vir dié wat treur en eensaam is,
vra ons:

Here, wees genadig!

Ons wil U nie vandag vra om U oor ons te ontferm 

as ons self nie bereid is om ons te ontferm nie.

Daarom bid ons vir die bereidheid, die liefde en die
middele om hierdie nood te kan verlig.

So lewe ons volgens u wil. Amen.”

(J.Evers-Kruit – “Gebedeboek met Liturgiese voorstelle, 2001”, bl 57)

Gemeenskap

Uitdeel, instelling en gebruik van brood en wyn.

Herinnering

“Ek gee julle ’n nuwe gebod: julle moet mekaar liefhê.

Soos ek julle liefhet, moet julle mekaar ook liefhê.

As julle mekaar liefhet, sal almal weet dat julle dissipels van My is” (Joh 13:34-35).

Uitsending

Geen sang of seën nie.

Almal verlaat die kerkgebou in stilte – geen orrelspel of ander musiek nie.

Die kerkgebou word van alle versierings soos blomme, prente, kanselkleed, baniere en kerse gestroop met die oog op Goeie Vrydag. Slegs ’n kruis in die liturgiese ruimte met ’n bloedrooi doek gedeeltelik daaroor gedrapeer, bly oor. 

10 April 2009

Goeie Vrydag – feesdiens
Liturgiese voorstel

Fokusteks:

Hebreërs 4:14-16; 5:7-9

Ander tekste:
Jesaja 52:13-53:12; Psalm 22:1-18; 




Hebreërs 10:16-25; Johannes 18-19

Inleiding

Goeie Vrydag is die dieptepunt van die lyding van Christus. Hierdie dag moet liturgies somber ingerig word. Die kleur is swart of bloedrooi. Dit is nie ’n dag vir blomme of rangskikkings nie. Slegs ’n kruis. Indien moontlik, bedek die kansel en dele van die kerk met swart en rooi.

(Sien stroping van kerkgebou by Donderdagaand in Groot Lydensweek). As daar nie reeds gedurende die Lydenstyd ’n kruis voor in die kerkgebou is nie, kan ’n kruis, aan die begin, by hierdie diens ingedra en op ’n prominente plek in die liturgiese ruimte geplaas word.

Die voorganger of ’n lidmaat wat gevoelvol en duidelik kan voordra lees die volgende:

“ Die hemel het ’n swart spieël geword. 

’n Goewerneur buig voor die bloeddors en haat van die straat. 

Die onskuldige word skuldig bevind. 

Soos ’n misdadiger word Hy met ’n kruis toegerus. 

Die vonnis is gevel. 

Jesus loop voor om dit te gaan uitvoer. 

Al sugtend onder ’n kruis. Met sy galg op sy skouer . . . Aan die kruis wurg drie kruiselinge.

Intussen is soldate al besig om die een se besittings uit te deel, asof Hy al dood is. 

Al wat nog van Hom oorbly en vir hulle saak maak, is sy goed. 

Die lot beslis wie die naatlose onderkleed kry. 

Hierdie ‘ontkleding’, vernedering, blootstelling is ’n
prysgawe van Jesus se lewe. 

Hy het Hom laat ontklee om ons te klee. 

Jesus het Hom laat verneder, ja, tot in die dood, om ons te verhoog.”

(Cas Vos in “Preekstudies met liturgiese voorstelle, 2002”, bl 130)

Diensorde

GOD VERSAMEL ONS VOOR HOM

Stilte 

Gebruik ’n dataprojektor om beelde uit Jesus se lewe en lyding uit te beeld. Gebruik ’n verskeidenheid van die klassieke skilders se werke (www.textweek.com).

Bostaande voordrag saam met die indra van ’n kruis kan ook hier gedoen word.

Aanvangswoord

“Ek is die brood wat lewe gee.

Wie na My toe kom, sal nooit weer honger kry nie, en wie in My glo sal nooit weer dors kry nie” (Joh 6:35).

Seëngroet

Sang

Lied 389:2, 3/NSG 97
DIENS VAN DIE WOORD

Gebed om die opening van die Woord

Voorganger: 
Ons Vader wat in die hemel is,

Gemeente: 
laat u Naam geheilig word;

Voorganger: 
laat u koninkryk kom;

Gemeente: 
laat u wil ook op die aarde geskied,

Voorganger: 
net soos in die hemel.

Gemeente: 
Gee ons vandag 


ons daaglikse brood;

Voorganger: 
en vergewe ons ons oortredinge

Gemeente: 
soos ons ook dié vergewe
wat teen ons oortree;

Voorganger: 
en laat ons nie in versoeking kom nie,

Gemeente: 
maar verlos ons van die bose.

(“Woordwyser, 2006”, bl 89) 
Sluit die gebed met die die sing van d ie “Ons Vader”.
Skriflesing

Jesaja 52:13-53:12

Sang

Lied 401:1-4/NSG 100
Lied 381:2, 3

Skriflesing

Johannes 18-19

EK IS

“Ek is,”

het die gesiglose God gesê

vir die kaalvoetvlugteling in die woestyn.

Kripties, tussen vlamme en dorings deur:

“Ek is wat ek is.”

“Ek is”,

het die stowwerige timmerman gesê,

– vir die horde hongeres om hom:

“Ek is die brood van die lewe”;

– vir die dwalende skape:

“Ek is die goeie herder”;

– vir verdwaalde soekers:

“Ek is die deur,

Ek is die weg en die waarheid en die lewe.”

Toe swerms soldate kom soek na hom,

in die tuin vra wie Jesus is,

die een wat glo die Christus is,

het hy helder geantwoord:

“Ek is.”

Met straaltjies bloed en sweet

wat pad soek deur die stof aan sy slape

het God vir ons gesig gekry.

(Neels Jackson in “Woordwyser , 2006”, bl 87)

Skriflesing

Psalm 22:1-19

Sang

Lied 387:2, 3/NSG 96 of 103

Skriflesing

Hebreërs 10:16-25 of 4:14-16; 5:7-9

Woordverkondiging

DIENS VAN DIE TAFEL

Sommige gemeentes vier reeds Donderdagaand nagmaal. Waar nagmaal op Goeie Vrydag gevier word, kan die riglyne vir Donderdagaand net so gebruik word. (Sien die voorafgaande Riglyne vir Groot Lydensweek.)

Die volgende sou Donderdagaand of Goeie Vrydag van toepassing wees:

Goeie Vrydag

Vyf dae tevore, op die Sondag, het Hy

triomfantelik die stad ingery

op ’n donkie se rug. ’n Groot skare

het Hom verwelkom, met palmblare

sy pad uitgelê en geroep: “Loof Hom

wat in die naam van die Here kom!”

En: “Prys die seun van Dawid!” – met ’n

dors

na ’n nuwe ryk met ’n nuwe vors.

Maar Jesus, wat weet wat in elke hart skuil,

het niks gesê nie, net saggies gehuil.

Die Donderdagaand, ná hul laaste ete,

is Hy na die tuin toe met die wete

van wat wag. En die Seun van God was

bang,

want hy was ook mens. Daarom het hy

verlang

dat Petrus en nog twee by Hom moes bly

terwyl Hy bid. Maar Hy sou alléén ly.

Dié wat deur dik en dun by Hom sou staan,

was te vaak. Alléén sou hy daarvandaan,

het hy geweet in bloed en sweet, en drink

aan die bitter beker wat God sou skink.

Drie jaar lank was Judas saam met Hom.

Drie jaar lank het Judas saam gekom

en gegaan, was hy dáár met elke fees,

bý as Jesus ’n blinde of lamme genees,

vir die hongeres sorg, omgee vir mense

buite fatsoenlikheid se netjiese grense.

Judas se liefde ken ons almal goed:

die mooi glimlag, die skynheilige groet.

Dié aand het hy dit vriendelik gedoen,

maar soms sit daar selfs dood in ’n soen.

Toe hulle Jesus gryp, wou Petrus held

speel, en die Vors van Vrede met geweld

verdedig. Maar Jesus het “Nee” gesê.

Hy wou ’n ander dissipelskap hê

van Petrus, die Rots, want dit was hý

wat verklaar het: “Ek sal altyd by u bly.”

Maar dié nag 
(soos soveel vandag nog maak,

deur hul dade, as dinge ongemaklik raak)

het dieselfde Petrus, die Rots, drié

keer gesê: “Ek pas nié by Jesus nié.”

Pilatus, die goewerneur, wou billik wees,

maar die skare het geskreeu: “Kruisig

Hom!”

Hy wou ’n uitspraak van “onskuldig” lees,

maar die skare het gedreun: "Kruisig Hom!"

Sou hul keuse Jesus, bo die rower wees?

Nee, die skare het gegil: “Kruisig Hom!”

Later het hy hul woede gevrees,

want hul haat het dit gebrul : “Kruisig Hom!”

Toe’t Pilatus sy hande afgespoel

en gehoop dat hy sou beter voel.

Dit was die bespotlikste van konings:

die purper mantel, die kroon van dorings.

En as die Koning dors is, kry hy wyn:

vonkelwit of donkerrooi? Nee, net asyn!

Vir ure het die groot spot aangegaan:

“Toe, U Hoogheid, wie het jou nou geslaan?”

Die gesel het gespeel oor sy rug, sy lyf

was rooi van bloed. Op die koppie dryf

hulle spykers deur sy polse. ’n Skouspel was 
dit vir dié wat roep: “Red nou jou eie bas!”

Aan ’n kruis roep ’n Man hard na sy Pa

en sug vir laas. Water en bloed dra

die boodskap van sy dood. Die aarde beef

en grafte beur oop. Dooies wat leef

verskyn oral. In die tempel skeur

die voorhangsel oor wat buite gebeur.

Die son het ophou skyn. Dit is twaalfuur –

middag – maar die duister, ’n roukleed, duur

tot drie. Die skepping rou en ’n groot

stilte beaam: Die Seun van God is dood.”

(Neels Jackson in “Woordwyser, 2006”, bl 93)

UITSENDING

Sang

Lied 400:1-5/NSG 109
Gebed

“Almagtige en ewige God

U het ons deur die triomfantlike dood

en opstanding van Christus

tot die lewe herstel:

gaan voort met hierdie genesende werk in ons

en gee dat ons wat in hierdie misterie deel

nooit mag ophou om u met toewyding te dien nie;

ons vra dit deur Christus onse Here.”

(“Anglikaanse Gebedeboek, 1989”, herdruk 2007, bl 199)

Seën

Geen seën of afsluiting nie – daar bly die openheid na Paasfees toe! Moedig die lidmate aan om blomme saam te bring vir Paassondag.

Die voorganger kan slegs sê:

“Met sy laaste woorde in ons ore ‘Dit is volbring’, gaan ons nou in stilte uitmekaar om weer op Paassondag hier te ontmoet.

preekstudie – HEBREËRS 4:14-16; 5:7-9

Teks

In die “Preekstudies met liturgiese voorstelle 2003-2004” is ’n volledige bespreking van hierdie perikoop deur Combrink (141-144). Volgens hom vorm 4:14–5:10 ’n eenheid met 4:14 as klimaks van die vorige gedeelte, maar ook as brug na die volgende gedeelte. Verder wys hy daarop dat 4:14-16 ook groot ooreenkomste toon met 10:19-23 en omraam dié twee gedeeltes die lang en moeilike woord (5:11) tussenin. Vir die eksegetiese gedeelte kan sy studie dus geraadpleeg word. In die aantekeninge hieronder word gekonsentreer op enkele aspekte wat direk aan die preekvoorstel verbind word.

Volgens die kommentare is 4:14-16 en 5:7-10 ’n samevatting van die hele boek aangesien daar besondere klem geplaas word op die twee aspekte van Jesus waarop die skrywer van Hebreërs telkens weer terugkom: Sy verhewenheid, maar ook sy solidariteit met die mens in lyding. Die skrywer beklemtoon dus dat Jesus, soos die gewone hoëpriesters, ’n mens uit die mense en vir die mense was. Daarom was Hy in staat om Hom volledig in te leef met mense wat onkundig en aan die dwaal was. Tog kom die verskil tussen Jesus en die gewone hoëpriesters daarin na vore dat Jesus nie nodig gehad het om offers vir sy eie sonde te bring nie.

Aan die een kant is dit dus duidelik dat Jesus solidariteit met mense het, medelye met ons swakhede, in elke opsig versoek is, maar sonder sonde. Dus offer Hy gebede en smekinge, met harde geroep en trane, beleef angs en leer gehoorsaamheid uit wat Hy gely het. Aan die ander kant word die verskille tussen Jesus en die hoëpriesters ook uitgelig: Jesus as ons groot Hoëpriester het reeds deur die hemele gegaan, is die Seun van God, die bron van saligheid en deur God verklaar as Hoëpriester volgens die orde van Melgisedek. Daarom kan Hy as groot Hoëpriester nou as Middelaar voor God verskyn om vir ons toegang tot God te bewerk. Dit is interessant dat die funksie om toegang tot ’n beskermer of weldoener te bewerk ’n bekende motief in die literatuur van daardie tyd was.

Smit help ons om te verstaan dat die frase “Hy was aan versoeking onderwerp” (4:15) die gedagte bevat dat Jesus hierdie wete met Hom saamneem en dat Hy steeds in staat is om met ons mee te leef, ook nou in die hemel. Daarom help dit ons om te onthou dat die gedagte van versoeking in Hebreërs veral beteken om tou op te gooi en afvallig te raak. Jesus se sondeloosheid is daarin geleë dat Hy volhard sonder om tou op te gooi. Mense wat aan dié belydenis vashou, kan, anders as die hoëpriester in Israel wat net een keer per jaar op die Groot Versoendag dit kon doen, voortdurend met vrymoedigheid na God se genadetroon gaan.

Konteks

Dit is duidelik dat die skrywer van Hebreërs die aardse lewe van Jesus baie ernstig opneem. En nêrens in sy preek is dit duideliker as in 4:14-5:10 nie. Hoe bekend die skrywer met die evangelieverhale was, is moeilik om vas te stel, maar dit is nie waaroor dit hier gaan nie. Die belangriker vraag het te make met die funksie wat die lewe van Jesus van Nasaret vir die kerk en die Christelike geloof gehad het? Hebreërs het sover uit die lewensverhaal van Jesus veral twee sentrale betekenisse beklemtoon: As een wat in alle opsigte soos een van ons was, sy broers en susters, het Hy as priester met simpatie en geduld ander gedien; en as een wat die lewe soos ons dit ken, met getrouheid en gehoorsaamheid ervaar het, is Jesus die pionier en model vir ons lewe as pelgrimstog in geloof. 

As priester vloei sy simpatie met die mens voort uit die feit dat hy getoets is en nie omdat Hy die toets nie geslaag het nie; daarom doen die feit dat Hy sonder sonde is nie afbreek aan sy vermoë om deur ons eie swakhede geraak te word nie. En as model is dit sy getroue gehoorsaamheid deur lyding heen, wat Hom laat kwalifiseer. Anders gestel, Jesus het sy eie lewe geleef en sy eie stryd gevoer. Juis daarom kan Jesus as model van geloof dien. Maar om te sê dat Jesus gepraat en opgetree het soos wat Hy het, “om as model te dien”, is om sy lewe en bediening van die ware betekenis daarvan te beroof en Hom sodoende ook as model te diskwalifiseer. Byvoorbeeld, as Hy gebid het om as model vir ons gebedslewe te dien, dan is Hy juis nie ’n model vir ons gebedslewe nie. Dieselfde geld van sy doop, van die versoeking in die woestyn en van elke ander aspek van sy optrede as mense op aarde. Dit sou ook ’n verkeerde verstaan van Jesus wees en ’n verkeerde hantering van die Bybelse gegewens. Ons vind betekenis in Jesus se lewe slegs as daardie betekenis reeds daar is. Dit is juis met hierdie verskillende interpretasie moontlikhede wat die skrywer van Hebreërs ons konfronteer. Vanaf Advent tot en met Pase plaas leesroosters die evangelie verhale oor Jesus in die sentrum van ons aanbidding en die prediking van die kerk. Maar hierdie verhale kan maklik van week na week gebruik word sonder om die dieper vraag te vra: Wat beteken die lewe van Jesus vir die lewe van geloof? 

Dit is opvallend dat, alhoewel die skrywer van Hebreërs verskeie samevattende stellings oor Jesus se lering, versoekings, lyding en getrouheid maak, die sterkste beeld van Hom wat vir ons geskets word, juis is waar Hy in gebed en smeking verkeer. Daar is geen twyfel nie dat dit ’n aangrypende beeld is (5:7-8) en mens kan verwag dat die skrywer hieruit energie sal kry vir die hoofstukke wat volg. Die lesers behoort hulle in biddende afhanklikheid voor God te sien. Dit is ook die taak van die skrywer as pastor, om die lewe van Jesus aan die lewe van die lesers rondom hierdie kernaspek van die geloofslewe aan mekaar te verbind. Daarmee help hy ons ook as latere lesers om nie noodwendig dieselfde keuse te maak nie, maar om wel twee goed te doen: 
1) Om eerlik om te gaan met die keuses wat die skrywer uitoefen en die erns wat hy daarmee maak en; 
2) om dieselfde moed aan die dag te lê, deur aan die hand van Jesus se lewe dié keuses te maak wat in ons eie konteks, tyd en plek, die relevante aspekte aanspreek. Al die interpreteerders van die Jesustradisie beweeg spreekwoordelik met ’n magneet oor die teks en kry daaruit die boodskap wat noodsaaklik is vir daardie uur en konteks. Die probleem is, almal is nie ewe eerlik hieroor nie, sommige reken selfs dat hulle die tekste met objektiwiteit benader. Vir die prediking is dit dodelik en gevaarlik. Dit maak die viva vox waarvan Luther praat, stil en betekenisloos. 

’n Laaste opmerking wat ons help om die teks binne konteks te lees en te preek, hou verband met die feit dat die teks vir Goeie Vrydag bedoel is. In dié verband en in aansluiting by die laaste paragraaf, is dit goed om in gedagte te hou dat die ganse passie of lyding van Christus as ’n vorm van priesterlike intrede namens ons verstaan kan word. Daarom is die “offertaal” in dié teks so belangrik. So is Christus se gebed niks anders as ’n priesterlike offer aan God nie. ’n Offer wat ons op ’n merkwaardige manier verlos en bevry. Die gedagte van versoening is dus onderliggend aan die teks. Goeie Vrydag is dus in ’n sekere sin die Christene se Yom Kippur (Groot Versoendag).

Preekvoorstel

As God ons ken en vir ons lief is, waarom is die lewe so hard? As die genadetroon van God vir ons so toeganklik is, waarom ervaar ons dat so vele van ons gebede nie beantwoord word nie? As Christus ons Hoëpriester is, waarom voel dit of ons versoeke nie deurgaan nie. As Hy regtig simpatie met ons het, waarom ervaar ons steeds die druk van versoeking en soms selfs vervolging?

Hierdie is nie maar net retoriese of hipotetiese vrae nie. Dit is vrae wat mense, dalk jy, daagliks mee worstel. Voorbeelde van dié tipe worstelinge is legio. Elke gemeente kan onmiddellik vir jou mense uitwys wat op hierdie oomblik met presies hierdie tipe vrae worstel. Die skrywer vertel “’n Maand of wat gelede moes ek ’n vrou en haar dogter in die oë kyk nadat rowers haar man en die dogter se pa koelbloedig voor ’n winkel, sommer hier om die hoek, vermoor het. Waarom ons? Waarom my man, so vredeliewend, so onskuldig? Waar is die God van liefde?” 

As ons wyer as individuele lyding kyk, is dit die gebeure in Zimbabwe wat ons diep onrustig stem, ’n land wat deur outokrasie en tirannie uitmekaar geskeur word en gelowiges wat daaronder ly. Om voortydig eenvoudige antwoorde op dié komplekse probleme te gee, is nie alleen onvanpas nie, maar getuig ook van disrespek teenoor mense wat deur diep lyding gaan. 

Daarom troos dit ons om te sien hoe die gelowiges aan wie die Hebreërskrywer hierdie brief in die vorm van ’n preek rig, met soortgelyke vrae geworstel het. Vra mens na die agtergrond van hierdie groep kom jy agter dat daar goeie redes is waarom hulle met dié vrae geworstel het. Dit lyk of dit ’n groep gelowiges was wat, te oordeel aan die skrywer se opmerkings in 5:11-6:2, reeds volwassenheid in die geloof moes bereik het. Trouens hulle moes reeds in die posisie gewees het om ander te onderrig. In plaas daarvan was hulle afsydig en in hulleself gekeer. Dit lyk selfs of sommige van hulle dit oorweeg het om na die Judaïsme terug te keer.

Deel van die terugval in die Joodse gebruike het ook direk verband gehou met die offersisteem en die rol wat die hoëpriester daarin gespeel het. Die gevaar was daar om in die lig van die versoekings wat hulle in die gesig gestaar het, terug te val op hul eie vermoëns. Om self iets te probeer doen aan hul redding. Om weer vertroue in hul eie offerandes te plaas.

Maar voordat ons te krities raak oor hul optrede, is dit dalk die moeite werd om bietjie hand in eie boesem te steek. Waarom is dit so dat ons maar ewe geneig is om die versoekings en probleme waarmee ons worstel, met behulp van ons eie beperkte vermoëns en krag aan te pak? Waarom het ons so ’n oormatige vertroue in wat ons aan ons eie probleme kan doen?

Natuurlik is ons almal diep dankbaar vir dokters, regsgeleerdes, terapeute en onderwysers wat ons op verskillende maniere professioneel kan help. Veral as hulle nog boonop Christengelowiges is wat sensitief vir ons probleme is. Maar die hulp wat hierdie mense ons bied kan ons maklik laat glo dat ons in staat is om alle probleme self op te los. As jy net die regte kenner op die bepaalde gebied het en boonop die finansiële middele, los jy enige probleem op. Dit is gewoon binne ons menslike vermoëns, so glo baie van ons.

Trouens, dit is een van dié uitstaande kenmerke van die moderne mens, die klem op die individu en sy/haar vermoëns om self probleme op te los en verandering te bewerk. Maar om daarmee saam ook, soos Luther gesê het, so ingebuig te raak op ons self dat ons net in ons eie wêreldjies vaskyk. Dat ons nie meer uitsig op ’n groter werklikheid het nie.

Dit is presies wat die skrywer van Hebreërs vir sy lesers in gedagte gehad het. Om ’n keer hul koppe op te lig en bewus te raak van ’n Hoëpriester wat anders gewerk het as die hoëpriesters waarmee hulle bekend was. Kom ons kyk ’n bietjie hoe gaan hy te werk om hulle met hierdie alternatief te help. Die skrywer gaan op ’n slim manier te werk om sy lesers op hierdie “ander werklikheid” te wys.

Hy begin deur hulle te bemoedig met die wete dat die Hoëpriester wat hulle nou het, gedurende sy aardse lewe aan God gebede en smekinge geoffer het met harde geroep en trane. Geleerdes wys daarop dat hierdie ’n verwysing is na die gebeure in Getsemané. Jesus was bewus van wat die volgende dag vir Hom voorgelê het. Met die antisipasie van wat daar op Hom wag en met die gedagte aan die “volle gewig” van sonde wat Hy moes dra, beleef mens saam met Jesus iets van sy ongelooflike innerlike stryd. Die skeiding van sy Vader was in sekere sin ondenkbaar. Daarom dat Jesus in ’n smeekgebed vra of die moontlikheid nie bestaan dat hierdie lydensbeker maar verby kan gaan nie.

Maar dan lees ons nie in die teks dat die Vader “sy gebede verhoor” het nie? (v 7). Ja ons lees dit. Dit staan daar. Maar Hy is dan die volgende dag dood, gekruisig. Hoe kan die skrywer sê dat God sy smekinge “verhoor” het? 

God kon Jesus inderdaad gered het en Hom die vernederende ervaring aan ’n Romeinse kruis gespaar het en Hom sodoende uit die bande van die dood verlos het. Jesus was heel waarskynlik ook bewus van hierdie moontlikheid as ’n antwoord op sy gebed. Geen wonder nie dat sy gebed eindig met ’n doodsangs waar sy sweet soos bloeddruppels op die grond geval het. Maar deurdat Jesus gebid het “laat nogtans nie my wil nie maar u wil geskied”, het Jesus Hom daartoe verbind om aan die wil van sy Vader gehoorsaam te wees, selfs al sou dit meer angs en lyding inhou. Hy het, want Getsemané het tot Golgota gelei.

Die feit is, God het Jesus se gebede beantwoord, Hy het die noodkrete gehoor – beide uit Getsemané en van Golgota af. Hy het Hom uit die bande van die dood verlos deur sy liggaam uit die graf te laat opstaan op die Sondagoggend. Hy het dit gedoen sodat die mensdom nooit weer as slawe, as gevangenes van die dood, hoef te leef nie.

Wat het dit moontlik gemaak? Jesus se gehoorsaamheid! En Jesus het hierdie gehoorsaamheid geleer deur op die Vader te vertrou om Hom deur hierdie grenslose lyding te lei. Sy “eerbiedige onderwerping” aan die Vader het Hom in staat gestel om die pad enduit te loop. “En toe Hy volmaaktheid bereik het, het Hy vir almal wat aan Hom gehoorsaam is, die bron van ewige saligheid geword” (v 9).

Hierin vind ons ook God se offer vir ons op hierdie besondere dag op ons kerkkalender, Goeie Vrydag. Waar ons Jesus volg met dieselfde eerbiedige onderwerping aan die Vader se wil, in gehoorsaamheid aan Hom, kan ons moontlik op die spoor kom van antwoorde op ons eie vrae, onsekerheid, twyfel en worsteling. Meer as dit, die feit is juis dat Jesus deur God tot Hoëpriester verklaar is volgens die priesterorde van Melgisedek, wat al die verskil maak. Hoekom?

Omdat hierdie verklaring ons finaal verlos van die gedagte dat ons vir ons eie redding verantwoordelik is. Hiermee is God se belofte ook ons diepste troos op Goeie Vrydag. Ons is in die bevoorregte posisie dat ons ’n Hoëpriester het wat volledig met ons pyn, versoekings en onvermoë kan identifiseer omdat Hy weet waar ons is, omdat Hy ervaar het wat ons ervaar. Daarom kan en mag ons op grond van sy intrede met vrymoedigheid die troon van God se genade nader. Deur die krag wat opgesluit is in sy bloed wat gevloei het, kan ons gaan met die vooraf wete ons gebede verhoor sal word.

Maak nie saak wat ons omstandighede is nie, ons het die vaste wete en oortuiging dat niks ons kan vernietig nie, selfs nie die dood nie. Goeie Vrydag gee ons deur God se Gees die moed om vas te hou aan die geloof wat ons bely: “Ek glo in Jesus Christus wat gekruisig is, gesterf het en begrawe is . . .” Ons doen dit met die wete dat ons in die arms van ons Hoëpriester is wat ons dra en ons voor die genadetroon neersit. 

As slot kan die volgende aanhaling van Dag Hammerskjöld (in “Markings”, sy dagboeknotas van 1964) gebruik word: 


“I don’t know Who – or what – put the question, I don’t know when it was put. I don’t even remember answering. But at some moment I did answer Yes to Someone – or Something – and from that hour I was certain that existence is meaningful and that, therefore, my life, in self-surrender, had a goal.


From that moment I have known what is means “not to look back” and “to take no thought for the morrow”.


Led by the Ariadne’s thread of my answer through the labyrinth of life, I came to a time and place where I realised that the Way leads to a triumph which is a catastrophe, and to a catastrophe which is a triumph; that the price for committing one’s life would be reproach, and that the only elevation possible to man lies in the depths of humiliation. After that the word “courage” lost its meaning, since nothing could be taken from me.


As I continued along the Way, I learned, step-by-step, word-by-word, that behind every saying in the Gospels stands one man and one man’s experience. Also behind the prayer that the cup might pass from Him and his promise to drink it. Also behind each of the words from the cross.”

Paasfees

Liturgiese voorstel

Fokusteks:

Jesaja 25:6-9

Ander tekste:
Handelinge 10:34-43; 




Psalm 118:1-2, 14-24; 




1 Korintiërs 15:1-11 of 




Handelinge 10:34-43;







Johannes 20:1-18 of Markus 16:1-8
Inleiding
Sien die volledige basisliturgie vir Paastyd.

Ons vier Paasfees jaarliks op die eerste Sondag na die eerste volmaan wat volg op die herfs dag-en-nag ewening (21 Maart). Paasfees kan dus enige tyd gevier word vanaf 22 Maart tot en met 25 April. Die viering van Paasfees begin tradisioneel reeds teen sononder van Stil Saterdag. Die vroeë kerk het Paasfees met ’n Paaswaak gevier wat die hele nag geduur het. Vandag word hierdie tradisie, in sommige gemeentes, voortgesit met ’n middernagdiens. ’n Meer moderne neiging is om Paasfees te vier met sonsopkoms die volgende dag. ’n Gewilde manier is ook om Paasfees met ’n gemeente-ontbyt vroeg die Sondagoggend te vier. Vir baie wat tydens Lydenstyd gevas het, is dit die geleentheid waar hulle dit breek.

Oorsig oor die tekste vir die Sondag
Psalm 118 is ’n loflied aan die God van Israel wat uit die dood red (v 18-19). Dit lei die gemeente om saam met Israel te bely: “Aan sy liefde is daar geen einde nie!”

In 1 Korintiërs 15:1-11 herinner Paulus die Korintiërs dat die opstanding van Jesus die hart van die evangelie is en roep hulle daartoe op om daaraan vas te hou – anders glo hulle verniet! 

In Johannes 20:1-18 breek die feesmaal aan as Jesus die dood oorwin en as opgestane Heer aan sy dissipels (kerk) verskyn. In die Nuwe-Testamentiese gemeente is die viering van nagmaal die herdenking daarvan. Die nagmaal is ook ’n verlange na die bruilofmaaltyd van die Lam.

Jesaja 25:6-9 vertel van die feesmaal wat God vir al die volke (alle mense) berei en waar Hy die dood vir ewig sal vernietig.

Diensorde

god versamel ons voor hom

Die volgende word vooraf op ’n skerm vertoon terwyl die gemeente die kerkgebou inkom.

Paassondag

Langs die graf het figure wit geklee

eerste woorde aan dié boodskap gegee:

“Hy het opgestaan. Hy het waarlik opgestaan.”

Die vroue, oorbluf deur die leë graf,

het met dié tyding na Petrus gedraf:

“Hy het opgestaan. Hy het waarlik opgestaan.”

Deur die hele streek het mense geluister

na hierdie gerug, bakhand gefluister:

“Hy het opgestaan. Hy het waarlik opgestaan.”

Met sy vingers op die verwonde sy

het ook Thomas, die twyfelaar, bely:

“Hy hét opgestaan. Hy het waarlik opgestaan.”

Pinkster het Petrus vir massas gesê

dat hierin redding vir die wêreld lê:

“Hy het opgestaan. Hy het waarlik opgestaan.”

In Tarsus, in Rome, selfs in ’n sel

het Paulus aan almal dié nuus vertel:

“Hy het opgestaan. Hy het waarlik opgestaan.”

Twintig eeue lank dra die kerk dié boodskap oor,

en vandag laat ons die wêreld weer hoor:

“Hy het opgestaan. Hy het waarlik opgestaan.”

(Neels Jackson in “Woordwyser, 2006”, bl 99)

Aanvangslied

Lied 417:1, 2; NSG 114 wat elke Sondag van Paastyd as aanvangslied gebruik word.

Paaskers

Die Paaskers word, terwyl die aanvangslied gesing word, op ’n sentrale plek in die liturgiese ruimte geplaas en aangesteek. 

of

Prosessie



Laat die gemeente by die hoofingang voor die kerkgebou vergader. Die voorganger ontmoet hulle daar net voor die aanvang van die diens. Hy/sy groet hulle met die woorde: “Die Here het opgestaan!” Die feesgangers antwoord: “Hy het waarlik opgestaan!” Terwyl hulle ’n opstandingslied sing, gaan almal die kerkgebou binne. Die prosessie word gelei deur iemand wat die Paas-/Christuskers dra en dit op ’n prominente plek neersit. Soos die feesgangers inkom, sit hulle hulle bossies blomme neer as simbool van die nuwe lewe en die vreugde wat Jesus se opstanding bring.

Aanvangswoord (Paasroep)

Voorganger:
Die Here het opgestaan!

Gemeente:
Die Here het waarlik opgestaan!

Seëngroet

Die gemeente groet mekaar met ’n handdruk en die woorde: “Die Here het waarlik opgestaan vir jou.”

Sang

Lied 405:1-4; NSG 117

DIENS VAN DIE WATER

Doopbediening

Dit is in die kerklike tradisie gebruiklik om die doop op Paassondag te bedien. Tertulianus het al berig dat die doop tydens Paaswaak (“Easter Vigil”), vanaf middernag op Stil Saterdag tot sonsopkoms op Paassondag, bedien is. Die gebruik dat katkisante op Paassondag belydenis doen het ook later ontwikkel. Die katkisante is vir die duur van Lydenstyd voorberei op belydenis van geloof.

Indien daar nie doopbediening is nie, moet ten minste die volgende “doopherinnering” gedoen word:

Voorganger:
Glo julle in God die Vader, die Almagtige, die Skepper van die hemel en die aarde?

Gemeente:
Ja, ons glo!

Voorganger:
Weet dan dat die Vader ’n ewige genadeverbond met ons sluit 


en dat Hy ons tot sy kinders en erfgename aanneem.

Voorganger:
Glo julle in Jesus Christus, die eniggebore Seun van God, ons Here?

Gemeente:
Ja, ons glo!

Voorganger:
Weet dan dat Hy vir ons, wat onsself nie kan verlos of verander of verbeter nie, gesterf het en dat Hy ons in die gemeenskap van sy dood en opstanding ingelyf het.


Glo julle in die Heilige Gees?

Gemeente:
Ja, ons glo.

Voorganger:
Weet dat die Heilige Gees in ons woon en ons leer, lei, bewaar, verander en nuut maak na die beeld van Jesus ons Here.

Sang

Lied 219:1, 2, 3; NSG 240

DIENS VAN DIE WOORD

Skriflesing

Psalm 118

1 Korintiërs 15:1-11

Johannes 25:6-9

Prediking

Gebed

“Here, ek juig vandag oor u onsterflikheid!

Mag ek nooit weer dink en optree asof U dood is nie.

Laat my U ál meer leer ken as die lewende Here,

wat die mag het om te belowe:

‘Omdat Ek lewe, sal julle ook lewe.’

Here, die wonder gebeur dat 

die probleme en bedreigings van die wêreld verdwerg

by die wete dat U die wêreld oorwin het.

Ja, Here, dat U selfs Oorwinnaar is oor die dóód.”

(Peter Marshall in “Groot Gebedeboek”, 2003, bl 280)

Sang

Lied 415 of 416; NSG 114

DIENS VAN DIE TAFEL

Gebruik “Kindervriendelike formulier vir die bediening van nagmaal” in “Vir die erediens – ’n handleiding”, Bybel-Media, 2007, bl 89).

Sang

Lied 421:1, 2, 3; NSG 118

Gebed

In drome vol van angs

bedien my Heer my

’n klein sakrament

uit sy hand

breek die maan

wit wolke oop

tot sagte nagmaalbrood.

En môre by ontbyt

sit ek aan die tafel.

Sny ek uit die bakkersbrood

die nag se droom weer oop.

O Vlees van die Woord

voed my in hierdie môre

met u hemelgraan

dat iets van nagmaal

in my dag bestaan.

(Wilhelm Jordaan, “Gebedeboek met Liturgiese
voorstelle”, 2001, bl 63)

Gemeenskap

Uitdeel, instelling en gebruik van wyn en brood.

Gebruik die instellingswoorde van bostaande eenvoudige formulier.

Dankoffers

UITSENDING

Verbintenis

Voorganger:
U het uself aan ons gegee, Here

Gemeente:
Nou gee U ons aan ander.

Voorganger:
U het ons saam met Christus 

opgewek, en ons nuut gemaak.

Gemeente:
As opgestane mense, gaan ons U met vreugde dien.

Voorganger:
U heerlikheid het ons harte gevul.

Gemeente:
Help ons om U in alles te verheerlik.


Amen. 

(Vry vertaal uit “The New Handbook of the Christian Year”. Hoyt, Saliers, Stookey, White, 1992, bl 200)

Sang

Lied 414:1, 2; NSG 122

Seën

Mag die Here jou seën met ongemak oor maklike

antwoorde, halwe waarhede en oppervlakkige

verhoudings 

sodat jy uit die diepte van jou hart kan leef.

Mag die Here jou seën met woede oor onreg,

onderdrukking en die uitbuiting van mense 

sodat jy kan werk vir geregtigheid, vryheid en vrede.

Mag die Here jou seën met trane om te stort vir mense

wat pyn, verwerping, honger en oorlog ervaar 

sodat jy ’n hand kan uitreik en hulle pyn in blydskap

verander. 

En mag God jou seën met genoeg dwaasheid om te glo

dat jy ’n verskil in die wêreld kan maak 

sodat jy dinge sal kan doen wat ander mense dink nie

gedoen kan word nie (’n ou Fransiskaanse seën).

of

Jesus stuur ons met sy seën: “Vrede vir julle!”

Nadat Hy dit gesê het, wys Hy sy hande en sy sy vir hulle. Die dissipels was baie bly toe hulle die Here sien.

“Vrede vir julle!” sê Hy weer vir hulle. “Soos die Vader My gestuur het, stuur Ek julle ook.”

﻿Nadat Hy dit gesê het, blaas Hy oor hulle en sê: “Ontvang die Heilige Gees! ﻿As julle vir mense hulle sondes vergewe, word dit hulle deur God vergewe; as julle dit nie vergewe nie, word dit nie deur God vergewe nie” (Joh 20:19-23).

preekstudie – JESAJA 25:6-9

Teks 

Die preekteks is een van die sentrale momente in Jesaja 24-27, die sogenaamde Jesaja-apokalips. Jesaja 24-27 is in sy huidige vorm deel van die boek Jesaja; dit volg op hoofstuk 13-23: ’n reeks oordeelsuitsprake oor verskeie nasies, ingesluit Jerusalem (Jes 22). Vanaf Jesaja 24 is al die nasies gesamentlik in die oog. Indien die Hebreeuse woord erets wat meermale in Jesaja 24-27 voorkom, verstaan word as “aarde” (die meeste vertalings), is die hele ekologie, die totale wêreld (van destyds) in spel. ’n Globale katastrofe word in digterlike taal beskryf. Die parallel van die sondvloedverhaal in Genesis 6-9 word deur verskeie woorde in Jesaja 24-27 gesuggereer (“Adam/mensdom”, “aarde”, “die ewige (verbond)”). Die taal waarin die “nuwe Noag”-verhaal gegiet is, is poëtiese beskrywings van die oordeel, afgewissel met dankliedere vir die verlossing – soos ook in ander dele van Jesaja. Die setels/sentrums van onderskeidelik die oordeel en verlossing is ’n anonieme stad (24:10-12; 25:2-3; 26:1-6; 27:10-11) en Sion/Jerusalem (24:23; 25:6,7; 27:13). Dus is dit nie net Genesis 6-9 wat as agtergrond dien nie, maar ook Genesis 10-11: Die mensdom as geheel (Gen 10), soos verteenwoordig by Babel (Gen 11), word getref deur God se oordeel. Vanuit hierdie oordeel is daar net ’n oorblyfsel, enkeles, wat oorleef (Jes 24:6,13) en die kern vorm van ’n nuwe mensdom – wat herinner aan sowel die Noag as Abraham verhaal (Gen 6-9, 12ev). 

Ons teksgedeelte staan in die sentrum van God se verlossingswerk, téénoor die agtergrond van die anonieme, Godvyandige, stad as setel en simbool van God se finale wêreldgerig. “Op hierdie berg” (25:6) verwys na Sion, wat reeds in 24:23 genoem word as die setel van die Here se koningstroon. Jesaja 24:23 is die einde en konklusie van die Here se wêreldgerig: Na alle katastrofes wat die aarde tref, word dit duidelik dat die Here op Sionsberg regeer. 

Sommige kommentatore wys daarop dat ons preekteks in werklikheid ’n direkte opvolging is van die roepingsvisioen van Jesaja 6:1-13: Ons bevind ons weer eens in God se “troonkamer”, hierdie keer nie in die tempel nie, maar wel op Sionsberg; God se troontitel Jahwe Sebaot (Here van die leërskare/die Here die Almagtige) word in Jesaja 24-27 net in 24:23 en hier gebruik. In Jesaja 6 kondig die Here sy herhaalde oordele oor Jerusalem en Juda aan; dit word vanaf Jesaja 7 beskryf, in hoofstuk 22 aangekondig as deel van die oordeel oor die nasies en in Jesaja 24-27, waar Juda/Jerusalem midde in die wêreldoordeel is, veronderstel. Jesaja 25:6-9 kondig die einde van alle oordeel en sondvloek aan. Jesaja 25:6-9 is terselfdertyd ’n “vervulling” van die profesie in 2:1-5 dat alle volke sal toestroom na Sion/Jerusalem, om dáár God se volle vrede (shalom = voorspoed, lewe in oorvloed) te geniet. 

Jesaja 25:6-9 word nouer omraam deur Jesaja 24:21-23, in 25:1-5 opgevolg met ’n danklied van een persoon – die skrywer/profeet of liturgiese voorganger/verteen-woordiger van die Here se volk. Ons preekteks sluit tematies direk aan by Jesaja 24:21-23: vers 21 begin met “op daardie dag . . .” – die tegniese term vir die groot dag van God se eindoordeel – en verlossing – wat in 25:9 herhaal word. “Op hierdie berg” (25:6, 10) is “Sionsberg” van 24:23. 

Baie kommentatore sien ’n “skerp breuk” (Wildberger) in die middel van vers 10. Die oordeel oor Moab in vers 10b en verder sou nie inpas binne die raamwerk van die apokalips nie, maar word as (later) toevoeging gereken. Kommentatore se menings oor die funksie van Moab loop uiteen: van die moontlikheid dat Moab ’n kode-woord kon wees vir ’n goddelose mag indien hierdie as apokaliptiese literatuur gelees word (Wildberger) (dus in tye van krisis en lewensgevaar), tot die siening dat hierdie ’n kleinlike reaksie op ’n grootse visioen van God se soewereiniteit was (Watts: “With childish glee it is demanding, in barnyards terms, the humiliation of Judah’s former vassal”). Wat van belang vir ons preekteks is, is dat daar, in ons huidige teks, egter geen breuk in vers 10 aangedui word nie. Die verwysing na Moab in vers 10-12 vorm deel van die raam waarbinne 25:6-9/10a verstaan moet word; dis ’n teenwig teen die siening dat die heil vir alle nasies universalisme preek (asof alle mense sonder uitsondering gered sal word). 

Enkele besonderhede van die teks wat moontlik opheldering benodig:

1. Drie verwante Godsname word gebruik: Die versekering dat wat gesê word, waar is, word bevestig deur die profetiese formule “Die Here” het gespreek (einde v 8). Hierdie naam, Jahwe, is die naam van die God wat Hom as die enigste ware God in die geskiedenis van Israel bewys. Hy dra hier die troontitel Jahwe Sebaot, die Heerser oor alle magte, en dus die Een wat die hoogste respek waardig is. In noue verwantskap hiermee word God in vers 8 genoem Adonai Jahwe, wat vertaal kan word met “Die Alleenheerser, die Here”. Mens sou ook ’n sekere voortgang hier kon onderskei: die God wat Hom as Jahwe openbaar (vgl veral Eks 3:14 – die God wat mense bevry uit verslawende magte en só bevestig dat hulle aan Hom behoort, en dat Hy betroubaar is), betoon Hom in die eindtyd as Jahwe Sebaot, die Koning wat alle magte oorwin, en daarom Adonai Jahwe is – die Alleenheerser oor alles en almal.

2. Die gaste by God se feesmaal: vers 6 sê uitdruklik die gaste is “al die volke”. Dieselfde woorde word in 2:3-4 gebruik, (baie = al die?) volke trek op na Jerusalem om “dissipels” van die God van Jakob te word, waar die Here Koning (Regter) oor almal sal wees. Volgens 24:13 gaan God se oordeel oor al die volke, sodat net ’n klein groep oorleef. Die gaste by die maaltyd verteenwoordig dus die hele wêreldbevolking, maar is terselfdertyd die oorblyfsel van die totale wêreldbevolking wat onder God se oordeel deurgeloop het (Jes 13-23). Hierdie oorblyfsel is bewys van God se totale oordeel sowel as sy genade (soos uitgedruk in die Noagitiese verbond). Die gaste is nie by die maaltyd omdat hulle onsterflikheid het, en daarom God se oordeel kon ontsnap, en om hierdie rede eregaste is nie. Hulle is gaste – inderdaad eregaste –  alleenlik vanweë die guns van die Gasheer, omdat hulle soos Noag “genade in God se oë gevind het” (Gen 6:8). 
Volgens vers 8c neem die Here die smaad/skande van “sy volk” weg. Juda/Israel word nie eksplisiet genoem nie en daar moet gekies word of Israel wel veronderstel word (bv Wildberger), en of “sy volk” breër gesien moet word as net Israel. Die voorafgaande uitsprake in vers 7 en 8 gee aanleiding tot die interpretasie dat al die volke by die fees nou God se (nuwe) volk is. 

3. Die feesmaal en wat daar gebeur, het interessante parallelle in die sogenaamde Rafaim tekste van Ugarit en die skeppingsepos Enuma Elish. In laasgenoemde (III:134 ev) word die gode na Marduk se troon-bestygingsfees, met oorvloed kos en (sterk) drank, genooi. Marduk laat ’n kledingstuk verdwyn en weer verskyn as bewys van sy mag, waarop die gode saam juig en Marduk vereer as koning. Daar is geen twyfel nie dat Jesaja 25 hierdie konsepte opneem en vir sy doel wysig: Nie die gode nie, selfs nie Israel nie, maar alle volke word genooi na ’n fees ter ere van die Here se oorwinning oor die vyand, die bevestiging van sy heerskappy, en die begin van ’n nuwe verbonds-verhouding tussen die Here en alle volke. Waar hulle vroeër sy vyande was oor wie die vloek van die dood gerus het, word hulle nou sy nuwe volk van wie Hy die vloek vir altyd wegneem en  hulle as hulle verlosser eer (25:9). Volgens vers 7 en 8 vernietig (lett “sluk”) die Here die sluier/omhulsel wat al die volke omhul en inderdaad die dood self. Die lees van Jesaja 24 laat ’n mens diep onder die indruk van die vernietiging en wegsterwe van alle lewe op aarde; dié wat fisiek nog leef, beleef niks anders as dood nie. Die volke is daarom permanent in rou gedompel soos gesimboliseer deur die sluier en omhulsel van rou. Hierdie klere word nou deur die Here “ingesluk”, soos ook die dood self (v 8). Dis aardse taal om God se triomf, oor magte waarin die wêreld klaarblyklik verval het as instrumente van God se oordeel, te teken (vgl Jes 24). Die Hebreeuse woord mot is nie net letterlik die toestand van fisieke dood nie, maar alreeds van erge siekte. Mot is enigiets wat moeilikheid in mense se lewe veroorsaak, iets wegneem van jou voorspoed en in die weg staan van gemeenskap met medemense of God. Die vloek van die dood en al sy trawante kry egter nie die oorhand nie, maar word God se maaltyd! Hy laat dit geheel en al, vir tyd en ewigheid, verdwyn. Die feesmaal is die viering én gebeurtenis (Eng “enactment”) van die “opeet” van die dood. Die teks praat nog nie van God se opwekking uit die dood nie, maar die implikasie is duidelik: Die dood word doodgemaak en ware lewe is (weer) moontlik. Die oorvloedige maal, net van die beste kos en wyn, is ’n viering van hierdie lewe. “Vetspyse” was godekos wat nie tydens offermaaltye deur mense geëet mag word nie. Hierdie maaltyd word egter met opset nie ’n offer genoem nie, maar ’n Mishteh, ’n banketfees wat tydens vrolike geleenthede van die lewe gevier is (vgl Gen 21:8; 29:22; 40:20; Jes 5:12; Job 1:4,5 ens). Hier op Sionsberg – waar hemel en aarde ontmoet – word mense vrolike Godskinders, vrygemaak van die volle omvang van die dood en aardse skade en skande. Die “smaad” wat verwyder word, is die toestand van verwyt en skande wat gepaard gegaan het met die katastrofes van die verlede. God neem dit weg “van die hele aarde af”. In ’n oomblik van teerheid en innigheid vee die Here die laaste spoortjie van droefheid en ellende, trane op die gesigte, weg. Niks bly oor om te herinner aan die gevolge van die sonde nie. Die beskrywing van die feesmaal word onderstreep met die profetiese uitspraak in vers 8d: “Want/waarlik, die Here het gepraat.” God se woord is ’n skeppingswoord wat nuwe dinge tot stand bring; dis ’n beloftewoord wat gewaarborg is. Wat hier gesê is, is deur God self gesê, en sal daarom werklikheid word.  

4. Die reaksie van die gaste (v 9). “Op daardie dag” is die toekomstige feesdag. Die spreker is letterlik “hy”, wat verstaan moet word as “God se volk” (kollektief): soos met een stem sal God se volk, uit alle volke, openlik bely dat die Gasheer-Koning (nog al die tyd) hulle God was en dit nou by hernuwing is. Deur al die tye van wanhoop was Hy, en niemand anders nie, die Een op wie hulle gehoop het, die Een wat hulle gered het, die Here (die getroue Bevryder uit die magte van die dood). Die lewe van hierdie nuwe volk van God roep mekaar op om God se redding met blydskap te vier. Dit is die taal van die psalms ook wat uitdrukking gee aan die nuwe geheue van God se volk: Al wat hulle nou kan onthou, is hulle verwagting en hoop op hierdie God. Daardie hoop het die wanhoop oorskadu, óórleef. Mense van wie die dood weggeneem is en die fees van die lewe saam met God vier, praat ’n ander taal, met die inhoud van ’n nuwe, geheel en al ander, kollektiewe geheue. Die woorde van die psalmdigter word nou hulle eie woorde. Al sou die ervaring van ellende en dood in die tussentyd voortduur (Jes 26 en 27), is die beloftewoord en visie van die feesmaal ’n vaste hoop op God se toekomstige koninkryk. En daarvan getuig God se nuwe volk soos uit een mond.

Konteks

Heelwat kontekstuele aspekte is alreeds aangeraak. Hier net kortliks die volgende:

1. Ou Nabye-Oosterse tekste

In hierdie tekste word “sluk/opsluk/verslind/opvreet /opeet” baie keer gebruik vir die aksie van die draak Leviatan, of Tiamat die groot mitologiese monster. 
1 Petrus 5:8 gebruik dit vir die Satan wat “soek wie hy kan verslind”. Volgens 25:8 word die vretende monsters, teenstanders van God, self deur God verslind. Hierdie uitspraak het ’n parallel in Kanaänitiese mitologie waar gesê word dat die god Baal vir Mot (Dood) verslind (dieselfde werkwoord as in Hebreeus). Die beelde van die dood, ensovoorts, behoort volgens Watts tot die vloek konsep van 24:6. Die Here bring die verskriklike vloek tot ’n einde. Die kontaminerende effek daarvan word totaal verwyder. 

2. Die Nuwe Testament

a. Aan die einde van sy teologiese argumente oor die opstanding uit die dood in 1 Korintiërs 15, skryf Paulus dat met die opstandingsdag “die woord wat geskrywe staan, vervul word”. Dan haal hy heel eers ’n weergawe van Jesaja 25:8 aan: “Die dood is verslind in die oorwinning.” Paulus het dus verstaan dat die Jesajateks heenwys na die opstanding uit die dood, wat in beginsel met die opstanding van Jesus vervul is. 1 Korintiërs 15 is in hierdie lig ’n preek oor Jesaja 25:8, en veranker die Christelike geloof in die Ou-Testamentiese teks. 
b. Jesaja 25:8 word in Openbaring 21:4  geparafraseer as deel van die beskrywing in 21:1-7 van die nuwe hemel en nuwe aarde: “En God sal al die trane van hulle oë afvee, en daar sal geen dood meer wees nie; ook droefheid en geween en moeite sal daar nie meer wees nie, want die eerste dinge het verbygegaan.” Opmerking: 1 Korintiërs 15 toon sterk apokaliptiese trekke, terwyl Openbaring as sodanig ’n apokalips is. Dus literatuur in ’n tyd van krisis – vir die gemeente in Korinte in die kleine en die gemeentes in Klein-Asië in breër verband.

3. Verband met ander RCL tekste

Behalwe Jesaja 25:6-9 word heelwat ander tekste, waaruit ’n keuse gemaak moet word, vir Paassondag in Jaar B aanbeveel: 

Psalm 118:1-2, 14-24. Hierdie psalm van danksegging is baie in Joodse aanbidding gebruik. Die aanduiding in vers 27b is dat die psalm of ’n gedeelte daarvan as feesliturgie gebruik is (in die tempel in Jerusalem). Veral van toepassing op Paassondag is vers 17 en 27b. Vers 22-24 het besondere betekenis vir die eerste Christene gehad en word ses keer in die Nuwe Testament aan-gehaal. “Die dag wat die Here gemaak het” (v 24), verbind “op daardie dag” (Jes 25:9) met Paassondag. 

1 Korintiërs 15:1-11 is die oudste beskrywing van die opstanding en toepassing daarvan op die kerk. Soos reeds genoem, is dit eintlik ’n uitgebreide Christelike kommentaar op onder meer Jesaja 25:8. Hierdie gedeelte sal dus moet inspeel op ’n Paaspreek uit Jesaja 25.

Handelinge 10:34-43. Petrus se preek in Kornelius se huis is ’n kort opsomming van die evangelie. Vanaf vers 40 word die Paasgebeure beskryf. Van die al dinge wat die dissipels tussen Jesus se opstanding en hemelvaart beleef het, noem Petrus “ons wat ná sy opstanding uit die dood saam met Hom geëet en gedrink het”. Dit sluit direk by die feesmaal van Jesaja 25 aan. In beginsel het die fees reeds begin toe God vir Jesus op die derde dag uit die dood opgewek het (Hand 10:40).

Johannes 20:1-18 en Markus 16:1-8, is onderskeidelik hierdie twee evangeliste se beskrywings van die Paas-gebeure.
4. Die dood binne die huidige konteks

Die rykdom en wonder van die feesmaal is net te verstane in kontras met die dood/oordeel/skande en ellende wat die hele bekende wêreld beheers en wat as ’n vloek ervaar word. Binne die Afrika-konteks is die spiraaleffek van MIV/Vigs, armoede, isolasie wat hele gemeenskappe stadig stukkend en dood maak, vererger deur magbeluste en korrupte regeerders (van binne en buite) wat oor dekades heen verwoesting saai. Verder speel globale verwarming en al die sigbare en onvoorsiene ellendes wat dit mag meebring ook ’n rol. In die kleiner kringe ervaar mense die dood in duisend verskillende gestaltes. 

Preekvoorstel 

1. Kersfees is die tyd dat ons kos gee, selfs vir straatmense maaltye gee. Dis ’n ervaring “buite hierdie wêreld” om deel te wees van so ’n fees. Veral as dit ’n heel eerste keer vir die gaste is; as hulle nog nie gewoond geraak het aan die idee dat hulle “Krismis” op hierdie manier behoort te kry nie; as hulle regtig stukkend en honger is, en weet hulle verdien niks nie behalwe die ellende. Skrywer is op ’n keer genooi na so ’n geleentheid vir straatmense. Die atmosfeer is heilig: mense kan nie glo hulle is genooi nie; nog minder dat sulke kwaliteit kos spesiaal vir hulle voorberei is. Daar is dankbaarheid, vrolikheid, na ’n ruk uitbundigheid! Dis ongelooflik lekker! Fees!

2. Daar is rede om Kerspartytjies van hierdie aard te vier: Jesus is gebore, uit ’n mens. Maar eintlik is daar dubbel rede om geweldig fees te vier tydens Pase: Jesus is weer gebore! Uit die dood. Jesaja 25 is die uitnodiging na hierdie Paasfees. Die atmosfeer is heilig, “buite hierdie wêreld”, maar tog aards, plat op die grond.

a. Kyk bietjie rond wie almal hier is: Vigslyers in verskillende fases van doodgaan; hulle geliefdes en families, die mense wat saam ly, wat stigmatiseer en die virus oorgedra het. Konings en presidente van alle lande in alle tye: goeies en korruptes. Mense van alle rasse en klasse van oor die hele wêreld. Vriende en vyande, onderdrukkers en onderdruktes, ryk en arm. Hulle het net een ding in gemeen: Op een of ander manier is en het hulle deel aan die katastrofes en ellendes wat al die eeue die wêreld getref het. Daar is net een lied wat hulle almal kan sing: ’n treurlied. Maar ongelooflik – vir almal is daar die wonderlikste feesmaal berei, kos uit die boonste rakke, wyn uit die diepste kelders. ’n Fees van oorvloed en oorvloedige vrolikheid! Te lekker vir woorde!

b. Die Gasheer is niemand anders nie as God; en Hy doen iets wat Bybelvertolkers en –vertalers meestal te skugter was om reguit te sê: Hy vat die gaste se rouklere, alle tekens en simbole van swaarkry en dood in sy duisende gestaltes en sluk dit in. Dan vat Hy die dood self en met een groot hap sluk Hy dit . . . weg! Verteer! Vir altyd! En die laaste spore van die dood, die trane op die feesgangers se gesigte, vee Hy met sy eie hand af. 

c. Dan verander die mense se taal (v 9). Skielik word daar nie meer gepraat oor die ellendes van die wêreld nie (noem voorbeelde). Mense wat die woord “God” nie eens kon noem nie, bely nou: óns God! Mense wat net wanhoop geken het, sê nou: Ons het op Hom gehoop! Ontredderde mense roep uit: Dis Hy wat ons red en sal red!  Die ander taal praat van ’n ander geheue: Die gaste kry ’n nuwe geskiedenis, ’n nuwe kollektiewe geheue: maar ons was mos van altyd af die Here se mense, almal van ons soos een man! Meer nog: ’n nuwe kollektiewe toekomsverwagting en vertroue: God sal ons red! Verseker! Want Hy het mos so gesê (v 8d).

3. Aan die einde van 1 Korintiërs 15 (oor Jesus se opstanding en die teologiese implikasies daarvan vir ons) sê Paulus (v 54): Dan sal die woord vervul word wat sê: “Die dood is ingesluk in die oorwinning.” Hierdie is een van die weergawes van Jesaja 25:8 – dit wat God tydens die feesmaal vir al die volke doen. Die Ou Testament het nog nie ’n algemene opstandingsgeloof verkondig nie, maar wel die geloof dat die Here Koning is oor almal en alles, en daarom ook oor die magte van die dood. Daarom sluk Hy die dood, ruim Hy die dood uit die weg, maak Hy die dood dood. 

4. Nou is ons tussen die alreeds van “Hy het op die derde dag opgestaan uit die dood” en die nog nie van “. . . die opstanding van die vlees, en ’n ewige lewe”. Albei hierdie ongelooflike sake is geloofsake. Ons moet die ongelooflike glo: dat dit regtig so gebeur het, al betwyfel al meer teoloë dit dat dit werklik eendag sal gebeur, al dui alle ervaringe op die teendeel. In hierdie tussentyd is daar net een manier om te oorleef, totdat Jesaja 25 regtig in vervulling sal gaan: Kom ons moedig mekaar aan om van die straat af die banketsaal in te gaan, want daar word Paasfees gevier. Ongelooflik, iets “buite hierdie wêreld”, maar tog so aards as ’n oop graf. 

